
Pralapa Stuti

પ્રલાપસ્તુતિઃ

વિરિઞ્ચ્યાદિભિઃ પઞ્ચભિર્લોકપાલૈઃ
સમૂઢે મહાનન્દપીઠે નિષણ્ણમ્ ।
ધનુર્બાણ-પાશાઙ્કુશ-પ્રોત-હસ્તં
મહસ્ત્રૈપુરં શઙ્કરાદ્વૈતમવ્યાત્॥ ૧॥
યદન્નાદિભિઃ પઞ્ચભિઃ કોશજાલૈઃ
શિરઃ-પક્ષપુચ્છાત્મકૈરન્તરન્તઃ ।
નિગૂઢે મહાયોગપીઠે નિષણ્ણં
પુરારેરથાન્તઃ પુરં નૌમિ નિત્યમ્॥ ૨॥
વિરિઞ્ચ્યાદિરૂપૈ પ્રપઞ્ચે વિહૃત્ય
સ્વતન્ત્રા યદા સ્વાત્મવિશ્રાન્તિરેષા ।
તદા માન-માતૃ પ્રમેયાતિરિક્તં
પરાનન્દમીડે ભવાનિ ત્વદીયમ્॥ ૩॥
વિનોદાય ચૈતન્યમેકં વિભજ્ય
દ્વિધા દેવિ જીવઃ શિવશ્ચેતિ નામ્ના ।
શિવસ્યાપિ જીવત્વમાપાદયન્તી
પુનર્જીવમેનં  શિવં વા કરોષિ॥ ૪॥
સમાકુઞ્ચ્ય મૂલં હૃદિન્યસ્ય વાયું
મનોભ્રૂબિલં પ્રાપયિત્વા નિવૃત્તાઃ ।
તતઃ સચ્ચિદાનન્દરૂપે પદે તે
ભવત્યમ્બ જીવાઃ શિવત્વેન કેચિત્॥ ૫॥
શરીરેતિકષ્ટે રિપૌ પુત્રવર્ગે
સદા ભીતિમૂલે કલત્રે ધને વા ।
ન કશ્ચિદ્ વિરજ્યત્યહો દેવિ ચિત્રં
કથં ત્વત્કટાક્ષં વિના તત્ત્વબોધઃ॥ ૬॥

મૃષાન્યો મૃષાન્યઃ પરોમિશ્રમેનં
પરઃ પ્રાકૃતં ચાપરો બુદ્ધિમાત્રમ્ ।
પ્રપઞ્ચં મિમીતે મુનીનાં ગણોયં
તદેતત્ ત્વમેવેતિ ન ત્વાં જહીમઃ॥ ૭॥
નિવૃત્તિઃ પ્રતિષ્ઠા ચ વિદ્યા ચ શાન્તિ-
સ્તથા શાન્ત્યતીતેતિ પઞ્ચીકૃતાભિઃ ।
કલાભિઃ પરે પઞ્ચવિંશાત્મિકાભિ 
-સ્ત્વમેકૈવ સેવ્યા શિવાભિન્નરૂપા॥ ૮॥
કદા વા ભવત્પાદપોતેન તૂર્ણં
ભવામ્ભોધિમુત્તીર્ય પૂર્ણાન્તરઙ્ગઃ  ।
નિમજ્જન્તમેનં દુરાશાવિષાબ્ધૌ
સમાલોક્ય લોકં કથં પર્યુદાસ્સે॥ ૯॥
કદા વા હૃષીકાણિ સામ્યં ભજેયુઃ
કદા વા ન શત્રુર્નમિત્રં ભવાનિ ।
કદા વા દુરાશા-વિષૂચી-વિલોપઃ
કદા વા મનો મે સમૂલં વિનશ્યેત્॥ ૧૦॥
નમો વાકમાશાસ્મહે દેવિ યુષ્મત્
પદામ્ભોજયુગ્માય તિગ્માય ગૌરિ ।
વિરિઞ્ચ્યાદિ-ભાસ્વત્-કિરીટપ્રતોલી
-પ્રદીપાયમાન-પ્રભાભાસ્વરાય॥ ૧૧॥
સુધાસિન્ધુસારે ચિદાનન્દનીરે
સમુત્ફુલ્લનીપે સુરત્નાન્તરીપે ।
મણિવ્યૂહસાલે સ્થિતે હૈમશાલે
મનોજારિવામે નિષણ્ણં મનો મે॥ ૧૨॥
દૃગન્તે વિલોલા સુગન્ધીષુમાલા
પ્રપઞ્ચેન્દ્રજાલા વિપત્સિન્ધુકૂલા ।
મુનિસ્વાન્તશાલા નમલ્લોકપાલા
હૃદિપ્રેમલોલામૃતસ્વાદુલીલા॥ ૧૩॥
જગજ્જાલમેતત્ત્વયૈવામ્બ સૃષ્ટં

ત્વમેવાદ્ય યાસીન્દ્રિયૈરર્થજાલમ્ ।
ત્વમેકૈવ કર્ત્રી ત્વમેકૈવ ભોક્ત્રી
ન મે પુણ્યપાપે ન મે બન્ધમોક્ષૌ॥ ૧૪॥
ઇતિ પ્રેમભારેણ કિઞ્ચિન્મયોક્તં
ન બુદ્ધ્વૈવ તત્ત્વં મદીયં ત્વદીયમ્ ।
વિનોદાય બાલસ્ય મૌર્ખ્યં હિ માત-
સ્તદેતત્ પ્રલાપસ્તુતિં  મે ગૃહાણ॥ ૧૫॥
ઇતિ પ્રલાપસ્તુતિઃ સમ્પૂર્ણા ।
(ઇતિ શ્રીશઙ્કરાચાર્યવિરચિતં સ્તોત્રં સઙ્ક્ષિપ્તમ્)

